Fyrsti áfangi þróunarverkefnisins “Bók í hönd og þér halda engin bönd”
Um áramótin lýkur fyrsta áfanga þróunarverkefnisins Bók í hönd og þér halda engin bönd sem hófst í september sl. Annar áfangi verkefnisins hefst af fullum krafti eftir áramót. Markmið verkefnisins er að efla mál- og læsisþroska barnanna hér í leikskólunum með því að lesa fyrir þau á markvissari hátt en verið hefur.  
Í þessum fyrsta áfanga hefur starfsfólk fengið fræðslu um mál- og læsisþroska barna og hvernig hægt er að efla þann þroska með bóklestri. Starfsmenn hafa kynnst nýrri aðferð sem kallast Orðaspjall en þá eru börnunum kennd orð samhliða sögulestrinum. Einnig er lögð áhersla á samræður í sögustundum til að efla skilning barnanna á því sem er að gerast í sögunum. Með aðferðinni eykst orðaforði barnanna en hann hefur áhrif á lestrarfærni og lesskilning þegar lengra er komið í námi.
Starfsfólk og börn hafa sem sagt verið að kynnast þessari nýju aðferð og er óhætt er að segja að verkefnið fór vel af stað Starfsfólkið hér í Tjarnarseli er mjög áhugasamt og hefur notað þessa fyrstu mánuði til að æfa sig í  að nota aðferðina og í kjölfar þess laga hana að leikskólastarfinu
Í fyrstu stóð til að verkefnið næði til Ljós- og Sunnuvalla en starfsfólk Mána- og Sólvalla vildu líka fá að taka þátt þannig að nú eru allir í leikskólanum að nota aðferðina þegar þeir lesa fyrir börnin og er það ánægjuleg þróun. Börnin hafa  tekið þessarri nýbreytni í sögustundum vel og eru áhugasöm um að læra ný orð og eru farin að spyrja meira um hvað einstök orð þýða. Starfsmenn hafa sett mörg orðanna upp á vegg á deildunum eins og foreldrar hafa væntanlega tekið eftir. Börnin eru líka farin að nota orðin í daglegu tali og til dæmis hefur heyrst á Sunnuvöllum að þessi eða hinn sé á þönum og einn drengur sagði um daginn að hann væri svo elskulegur en það er orð sem börnin á Ljósvöllum lærðu þegar búið var að lesa söguna fyrir þau Hver er flottastur? Börnin á Sól- og Mánavöllum hafa til dæmis verið að læra orðin hlusta, bíða og bálreið sem koma fyrir í sögunni um Bínu bálreiðu sem er mjög vinsæl á yngri deildunum.
Gaman væri að heyra frá ykkur kæru foreldrar ef börnin eru farin að nota orðin heima sem þau eru að læra hér í leikskólanum  
Eftir áramót höldum við ótrauð áfram að vinna með og þróa aðferðina, mikil skráning mun fara fram um hvernig gengur og hvaða orð er verið að leika með og kenna. Sögustundir verða teknar upp á myndband þannig að hægt verði að skoða hvernig aðferðin þróast. Leitað verður eftir samvinnu við foreldra sem felst meðal annars í að börnin verða hvött til að koma með bækur að heiman og foreldrum verður boðið í sögustundir. 
